
Svarnakarshana Bhairava Stotram

સ્વર્ણાકર્ષણભૈરવસ્તોત્રમ્

શ્રીમાર્કણ્ડેય ઉવાચ -

ભગવન્ પ્રમથાધીશ શિવતુલ્યપરાક્રમ ।
પૂર્વમુક્તસ્ત્વયા મન્ત્રો ભૈરવસ્ય મહાત્મનઃ ॥ ૧॥
ઇદાનીં  શ્રોતુમિચ્છામિ તસ્ય સ્તોત્રમનુત્તમમ્ ।
તત્કેનોક્તં પુરા સ્તોત્રં પઠનાત્ તસ્ય કિં  ફલમ્ ॥ ૨॥
તત્સર્વં શ્રોતુમિચ્છામિ બ્રૂહિ મે નન્દિકેશ્વર ।
નન્દિકેશ્વર ઉવાચ -

અયં પ્રશ્નો મહાભાગ! લોકાનામુપકારકઃ ॥ ૩॥
સ્તોત્રં બટુકનાથસ્ય દુર્લભં ભુવનત્રયે ।
સર્વપાપપ્રશમનં સર્વસમ્પત્પ્રદાયકમ્ ॥ ૪॥
દારિદ્ર્યનાશનં પુંસામાપદામપહારકમ્ ।
અષ્ટૈશ્વર્યપ્રદં નૃણાં પરાજયવિનાશનમ્ ॥ ૫॥
મહાકીર્તિપ્રદં   પુંસામસૌન્દર્યવિનાશનમ્ ।
સ્વર્ણાદ્યષ્ટમહાસિદ્ધિપ્રદાયકમનુત્તમમ્ ॥ ૬॥
ભક્તિમુક્તિપ્રદં સ્તોત્રં ભૈરવસ્ય મહાત્મનઃ ।
મહાભૈરવભક્તાય સેવિને નિર્ધનાય ચ ॥ ૭॥
નિજભક્તાય વક્તવ્યમન્યથા શાપમાપ્નુયાત્ ।
સ્તોત્રમેતદ્ ભૈરવસ્ય બ્રહ્મવિષ્ણુશિવાત્મકમ્ ॥ ૮॥
શ‍ૃણુષ્વ રુચિતો બ્રહ્મન્ ! સર્વકામપ્રદાયકમ્ ।
વિનિયોગઃ -
ૐ અસ્ય શ્રીસ્વર્ણાકર્ષણભૈરવસ્તોત્રં મન્ત્રસ્ય બ્રહ્મા ઋષિઃ,
અનુષ્ટુપ્ છન્દઃ, શ્રીસ્વર્ણાકર્ષણભૈરવદેવતા,
હ્રીં   બીજં , ક્લીં  શક્તિઃ, સઃ કીલકં ,

મમ દારિદ્ર્યનાશાર્થે પાઠે વિનિયોગઃ ॥
ઋષ્યાદિન્યાસઃ -
બ્રહ્મર્ષયે નમઃ શિરસિ ।
અનુષ્ટુપ્છન્દસે  નમઃ મુખે ।
સ્વર્ણાકર્ષણભૈરવાય નમઃ હૃદિ ।
હ્રીં   બીજાય નમઃ ગુહ્યે ।
ક્લીં  શક્તયે નમઃ પાદયોઃ ।
સઃ કીલકાય નમઃ નાભૌ ।
વિનિયોગાય નમઃ સર્વાઙ્ગે  ।
હ્રાં  હ્રીં   હ્રૂં  ઇતિ કર ષડઙ્ગન્યાસઃ  ॥
કર-હૃદયાદિન્યાસઃ -
હ્રાં  અઙ્ગુષ્ઠાભ્યાં  નમઃ । હૃદયાય નમઃ ।
હ્રીં   તર્જનીભ્યાં નમઃ । શિરસે સ્વાહા ।
હ્રૂં  મધ્યમાભ્યાં નમઃ । શિખાયૈ વષટ્ ।
હ્રૈં  અનામિકાભ્યાં નમઃ । કવચાય હુમ્ ।
હ્રૌં  કનિષ્ઠિકાભ્યાં નમઃ । નેત્રત્રયાય વૌષટ્ ।
હ્રઃ  કરતલકરપૃષ્ઠાભ્યાં નમઃ । અસ્ત્રાય ફટ ॥
અથ ધ્યાનમ્ -
પારિજાતદ્રુમાન્તારે સ્થિતે માણિક્યમણ્ડપે ।
સિંહાસનગતં   વન્દે ભૈરવં સ્વર્ણદાયકમ્ ॥
ગાઙ્ગેયપાત્રં  ડમરૂં ત્રિશૂલં વરં કરૈઃ સન્દધતં ત્રિનેત્રમ્ ।
દેવ્યા યુતં તપ્તસુવર્ણવર્ણં સ્વર્ણાકૃષં ભૈરવમાશ્રયામિ ॥
મુદ્રા - કમણ્ડલુડમરુત્રિશૂલવરમુદ્રા દર્શયેત્ ।
મન્ત્રઃ -
ૐ ઐં હ્રીં   શ્રીં  ઐં શ્રીં આપદુદ્ધારણાય હ્રાં  હ્રીં   હ્રૂં
અજામલવદ્ધાય લોકેશ્વરાય સ્વર્ણાકર્ષણભૈરવાય
મમ દારિદ્ર્યવિદ્વેષણાય મહાભૈરવાય નમઃ શ્રીં  હ્રીં   ઐમ્ ॥
અથ સ્તોત્રમ્ -
ૐ નમસ્તે ભૈરવેશાય બ્રહ્મવિષ્ણુશિવાત્મને ।
નમસ્ત્રૈલોક્યવન્દ્યાય વરદાય વરાત્મને ॥ ૧॥

રત્નસિંહાસનસ્થાય   દિવ્યાભરણશોભિને ।
દિવ્યમાલ્યવિભૂષાય નમસ્તે દિવ્યમૂર્તયે ॥ ૨॥
નમસ્તેઽનેકહસ્તાય અનેકશિરસે નમઃ ।
નમસ્તેઽનેકનેત્રાય અનેકવિભવે નમઃ ॥ ૩॥
નમસ્તેઽનેકકણ્ઠાય અનેકાંસાય તે નમઃ ।
નમસ્તેઽનેકપાર્શ્વાય નમસ્તે દિવ્યતેજસે ॥ ૪॥
અનેકાયુધયુક્તાય અનેકસુરસેવિને ।
અનેકગુણયુક્તાય મહાદેવાય તે નમઃ ॥ ૫॥
નમો દારિદ્ર્યકાલાય મહાસમ્પદ્પ્રદાયિને ।
શ્રીભૈરવીસંયુક્તાય ત્રિલોકેશાય તે નમઃ ॥ ૬॥
દિગમ્બર નમસ્તુભ્યં દિવ્યાઙ્ગાય  નમો નમઃ ।
નમોઽસ્તુ દૈત્યકાલાય પાપકાલાય તે નમઃ ॥ ૭॥
સર્વજ્ઞાય નમસ્તુભ્યં નમસ્તે દિવ્યચક્ષુષે ।
અજિતાય નમસ્તુભ્યં જિતમિત્રાય તે નમઃ ॥ ૮॥
નમસ્તે રુદ્રરૂપાય મહાવીરાય તે નમઃ ।
નમોઽસ્ત્ત્વનન્તવીર્યાય મહાઘોરાય તે નમઃ ॥ ૯॥
નમસ્તે ઘોરઘોરાય વિશ્વઘોરાય તે નમઃ ।
નમઃ ઉગ્રાય શાન્તાય ભક્તાનાં શાન્તિદાયિને ॥ ૧૦॥
ગુરવે સર્વલોકાનાં નમઃ પ્રણવરૂપિણે ।
નમસ્તે વાગ્ભવાખ્યાય દીર્ઘકામાય તે નમઃ ॥ ૧૧॥
નમસ્તે કામરાજાય યોષિતકામાય તે નમઃ ।
દીર્ઘમાયાસ્વરૂપાય મહામાયાય તે નમઃ ॥ ૧૨॥
સૃષ્ટિમાયાસ્વરૂપાય નિસર્ગસમયાય તે ।
સુરલોકસુપૂજ્યાય આપદુદ્ધારણાય ચ ॥ ૧૩॥
નમો નમો ભૈરવાય મહાદારિદ્ર્યનાશિને ।
ઉન્મૂલને કર્મઠાય અલક્ષ્મ્યાઃ સર્વદા નમઃ ॥ ૧૪॥
નમો અજામલવદ્ધાય નમો લોકેશ્વરાય તે ।
સ્વર્ણાકર્ષણશીલાય ભૈરવાય નમો નમઃ ॥ ૧૫॥

svarNAkarShaNabhairavastotram.pdf 3



સ્વર્ણાકર્ષણભૈરવસ્તોત્રમ્

મમ દારિદ્ર્યવિદ્વેષણાય લક્ષ્યાય તે નમઃ ।
નમો લોકત્રયેશાય સ્વાનન્દનિહિતાય તે ॥ ૧૬॥
નમઃ શ્રીબીજરૂપાય સર્વકામપ્રદાયિને ।
નમો મહાભૈરવાય શ્રીભૈરવ નમો નમઃ ॥ ૧૭॥
ધનાધ્યક્ષ નમસ્તુભ્યં શરણ્યાય નમો નમઃ ।
નમઃ પ્રસન્ન આદિદેવાય તે નમઃ ॥ ૧૮॥
નમસ્તે મન્ત્રરૂપાય નમસ્તે મન્ત્રરૂપિણે ।
નમસ્તે સ્વર્ણરૂપાય સુવર્ણાય નમો નમઃ ॥ ૧૯॥
નમઃ સુવર્ણવર્ણાય મહાપુણ્યાય તે નમઃ ।
નમઃ શુદ્ધાય બુદ્ધાય નમઃ સંસારતારિણે ॥ ૨૦॥
નમો દેવાય ગુહ્યાય પ્રચલાય નમો નમઃ ।
નમસ્તે બાલરૂપાય પરેષાં બલનાશિને ॥ ૨૧॥
નમસ્તે સ્વર્ણ સંસ્થાય નમો ભૂતલવાસિને ।
નમઃ પાતાલવાસાય અનાધારાય તે નમઃ ॥ ૨૨॥
નમો નમસ્તે શાન્તાય અનન્તાય નમો નમઃ ।
દ્વિભુજાય નમસ્તુભ્યં ભુજત્રયસુશોભિને ॥ ૨૩॥
નમોઽનમાદિ સિદ્ધાય સ્વર્ણહસ્તાય તે નમઃ ।
પૂર્ણચન્દ્રપ્રતીકાશ વદનામ્ભોજશોભિને ॥ ૨૪॥
નમસ્તેઽસ્તુસ્વરૂપાય સ્વર્ણાલઙ્કારશોભિને ।
નમઃ સ્વર્ણાકર્ષણાય સ્વર્ણાભાય નમો નમઃ ॥ ૨૫॥
નમસ્તે સ્વર્ણકણ્ઠાય સ્વર્ણાભામ્બરધારિણે ।
સ્વર્ણસિંહાનસ્થાય   સ્વર્ણપાદાય તે નમઃ ॥ ૨૬॥
નમઃ સ્વર્ણભપાદાય સ્વર્ણકાઞ્ચીસુશોભિને ।
નમસ્તે સ્વર્ણજઙ્ઘાય  ભક્તકામદુધાત્મને ॥ ૨૭॥
નમસ્તે સ્વર્ણભક્તાય કલ્પવૃક્ષસ્વરૂપિણે ।
ચિન્તામણિસ્વરૂપાય નમો બ્રહ્માદિસેવિને ॥ ૨૮॥
કલ્પદ્રુમાઘઃ સંસ્થાય બહુસ્વર્ણપ્રદાયિને  ।

નમો હેમાકર્ષણાય ભૈરવાય નમો નમઃ ॥ ૨૯॥
સ્તવેનાનેન સન્તુષ્ટો ભવ લોકેશ ભૈરવ ।
પશ્ય માં કરુણાદૃષ્ટ્યા શરણાગતવત્સલ ॥ ૩૦॥
શ્રીમહાભૈરવસ્યેદં સ્તોત્રમુક્તં સુદુર્લભમ્ ।
મન્ત્રાત્મકં મહાપુણ્યં સર્વેશ્વર્યપ્રદાયકમ્ ॥ ૩૧॥
યઃ પઠેન્નિત્યમેકાગ્રં પાતકૈ સ પ્રમુચ્યતે ।
લભતે મહતીં  લક્ષ્મીમષ્ટૈશ્વર્યમવાપ્નુયાત્ ॥ ૩૨॥
ચિન્તામણિમવાપ્નોતિ ધેનુ કલ્પતરું ધ્રુવમ્ ।
સ્વર્ણરાશિમવાપ્નોતિ શીઘ્નમેવ ન સંશયઃ ॥ ૩૩॥
ત્રિસન્ધ્યં યઃ પઠેત્સ્તોત્રં દશાવૃત્યા નરોત્તમઃ ।
સ્વપ્ને શ્રીભૈરવસ્તસ્ય સાક્ષાદ્ભૂત્વા જગદ્ગુરુઃ ॥ ૩૪॥
સ્વર્ણરાશિ દદાત્યસ્યૈ તત્ક્ષણં નાત્ર સંશયઃ ।
અષ્ટાવૃત્યા પઠેત્ યસ્તુ સન્ધ્યાયાં વા નરોત્તમમ્ ॥ ૩૫॥
લભતે સકલાન્ કામાન્ સપ્તાહાન્નાત્ર સંશયઃ ।
સર્વદઃ યઃ પઠેસ્તોત્રં ભૈરવસ્ય મહાત્મનાઃ ॥ ૩૬॥
લોકત્રયં વશીકુર્યાદચલાં લક્ષ્મીમવાપ્નુયાત્ ।
નભયં વિદ્યતે ક્વાપિ વિષભૂતાદિ સમ્ભવમ્ ॥ ૩૭॥
મ્રિયતે શત્રવસ્તસ્ય અલક્ષ્મી નાશમાપ્નુયાત્ ।
અક્ષયં લભતે સૌખ્યં સર્વદા માનવોત્તમઃ ॥ ૩૮॥
અષ્ટ પઞ્ચાદ્વર્ણાઢ્યો મન્ત્રરાજઃ પ્રકીર્તિતઃ   ।
દારિદ્ર્યદુઃખશમનઃ વ સ્વર્ણાકર્ષણ કારકઃ ॥ ૩૯॥
ય એન સઞ્ચયેદ્ધીમાન્ સ્તોત્રં વા પ્રપઠેત્ સદા ।
મહા ભૈરવસાયુજ્યં સોઽન્તકાલે લભેદ્ ધ્રુવમ્ ॥ ૪૦॥
ઇતિ રુદ્રયામલતન્ત્રે ઈશ્વરદત્તાત્રેયસંવાદે

સ્વર્ણાકર્ષણભૈરવસ્તોત્રં સમ્પૂર્ણમ્ ॥

